
NËËWIINMIT IT NËËWIINMIT KAJPÏN JÖMA JA MËJÏKUTÖJKËN KYOPK 

MUMAJTSK JA NËËWIINMIT IT NËËWIINMIT KAJPÏN JA MYËJÏKUTÖJKËN 

 

NËPAWA’NËN jöma ja Nëwiinmit it Nëwiinmit kajpïn ja myë’jïkutöjkën myë’jïpawa’nën y’anama, 

yakjëpjaya yakjëpjo’otsa jats yakpïjkja juu katukïtaakjup jöma ja myumäjtsk kopk mëët ananyijöma 

ayöökkajpïnta jats ja yëkjayukyajpïnta.  

Jöma ja pyawa’nën ja tsya’yën mëët ja Nëwiinmit kajpïn y’awinax, juu waamp: Nëtö’kmöka ja 

Nëwiinmit kajpïn jats ja mëjïkutöönk. 

ANDRÉS MANUEL LÓPEZ OBRADOR, mëj Nëwiinmit kajpïn nëwintenipa, ja 

naaxïkajpïn tuknë’jawata:  

Kuu ja Mëjïkutöönktëjkta, juu ja mëjïkutöjkën ti kë’mitup, ëts yë’ë ti xtuknëkaxta:  

NËPAWA’NËN 

“JA KUTÖÖNKTËJK JUU JA PAWA’NËN JA KUTÖJKËN TYAKKËJXTUP 

TYAKPÖÖKTUP JATS TYAKTI’KÏTSTA JÖMA JA NËWIINMIT IT NËWIINMIT KAJPÏN, JA 

I’XËN JA PAWA’NËN JÖMA JA NYIKOPK MOKUPX JA IIPXMAKMOKX JA NËWIINMIT 

KAJPÏN JA MYËJÏKUTÖJKËN MYËJÏPAWA’NËN JATS JÖMA NË’TÖ’K JA NË’TÖ’K JA 

YAKKUTÖJKPATËJTA TË TIKUWËKTA JUU NËJÖ’M TI KË’MITUP JA NËWIINMIT IT 

NËWIINMIT NAAX JATS TË TIKOJTSKËTA’AKTA JÖMAWE Y’ANAMA JA MUMÄJTSK 

KOPK PYAWA’NÏN MËËT ANANYËJÖMA JA NËWIINMIT AYÖÖK KAJPÏNTA JATS JA 

YËKJAYUKAJPÏNTA.  

Juu tö’kji ja kopk.- Anamip ja mutö’k, mumäjtsk, mumaktaaxk jats mumukooxk apëjktuk; 

jömatsë mutö’k (I), mumäjtsk (II), mutööjk (III) jats mumaktaaxk (IV) pëjkwa’kxy jats ju xyaanum 

anamip mumukooxk (V), muwuxtöjtïk (VII) jats mutötöjtïk (VIII) tö’k pïk juu yi A mëët; jats mutö’k, 

mumajtsk apëjktuk jats ja mutö’k (I), mumäjtsk (II), mutööjk (III), mumaktaaxk (IV), mumukooxk 

(V), mutöjtïk (VI), muwuxtöjtëk (VII) jats mutötöjtëk (VIII) ja pëjkwa’kxïn juu ti y’anama jats 

mutööjk pïk jöma yi B; jats jöma mutö’k y’apëjktuk tö’k pïk juu C mëët; mutöjtïk apëjktuk 

jyaaktukjëpjaya; mumäjtsk apëjktuk jyaakyaktukjëpjaya ja mumäjtsk pëjkwa’kxïn, ja mumukooxk 

(V), mutöjtïk (VI) jats wuxtöjtïk (VII) pëjkwa’kxïn, naywinxïpjyamptse’e nyapyayo’oyjï juu jaak 

miimp, jatö’k juu mumäjtsk apëjktuk jöma yi mutötöjtïk (VIII) pyëjkwa’kxy juu ti y’anama 

naywe’empa jöma pyëjkwa’kxy yi mumakmäjtsk (XII) jats mumaktööjk (XIII) jöma tö’k pïk yi A ti 

mëëta; mumäjtsk apëjtuk jöma pyëjkwa’kx mutö’k jats jöma mumäjtsk (II), mutööjk (III), mutöjtïk 

(VI), mumajk (X), mumaktö’k (XI) jats mumakmo’kx (XV), pyëjkwa’kxy, jats we’em nyapanïjkxjï 

jöma tö’k pïk yi B jyä’ä; jöma apëjktuk mumäjtsk jats mutööjk jöma tö’k pïk C mëët; jats jatö’k pïk 

D mëët; atïwipnumts yi mumäjtsk apëjtuk juu yi muwuxtöjtïk (VII) pëjkwa’kxy juu xyaanum anami 

jats ja apëjtuk juu kukëxan juu ja tö’k pïk ja A jyä’ä, tö’kë’ëyji yi mumäjtsk (2º) kopk yi Nëwiinmit 

it Nëwiinmit kajpïn ja kyutöjkën pyawa’anën, juu jatï’ïm taamp:  

Myu2 kopk. Yë Nëwiinmit y’it nyaax tö’kji yë’ë jats tö’kmuk, ja yë y’aats kyopk jöma nëtö’k 

ja nëtö’k ja nyaax ja kyajpïn tyänätä tsyëënata jyööntsykin tyaknaxta.  

Yë Nëwiinmit y’it nyaax may kajpïn may winma’yën yë ti tuktänätä ti tuktsëënata jäm ja 

y’aats ja kyopkta jöma ja ayöök jayu kajpïnta, jä’ätsyewe’e y’apitup y’okitup, jïjpanam yë kajpïn 

myinta wyinpatta jääm yë y’ijti jääna y’ijt ja poop jayu kyäjäyata ax jäänapts yë’ëta xyampaat tyänäta 

jyööntskata nyaxta tyë’kata të jepyonata ti jep’aatsata ja y’aa ja y’ayöökta Nëwiinmit y’itjëët, 

xyampaat wyintsë’kitup, kyutyööntup, jë’kä’äxä naskä’äxä ja awintsotöönk ja awintsowinma’yën, ja 

awintsojööntskin jats awintsokutöjkën.  

Jä’ä yaktijp ja may ayöökjayuta ayöökajpïnta jä’ä juu tö’kmuk jööntskitup jats xyampaat 

we’em ti tukjööntskata jë’kä’äxä naskä’äxä ja awintsotöönk ja awintso’winmayen, ja 

awintsojööntskin jats awintsokutöjken.  

Juu yi ayöökkajpïn ayöökjayu tukkitaakjitup a’xö’nam tsyëënaata jyööntskata tö’k kajpïn 

jatö’k kajpïnkïjx wa’atsyuwe’e tyanït jats yakpë’mït tö’k mëjïkutöjkïnkïjx juum may ayöökkajpïn 

y’awiimjööntsykin y’awiim kutöjkën nëkotsjatap jats jayu we’em y’itït tö’kmuk xö’n jayu 

nyaxytyëka tö’k mejïNëwiinmit kajpïn. Jats ku jayu wya’anuwa’anït jats ayöökjayu ayöökkajpïnkïjx 

jayu tyena tsyïïna ax apïkamtse’e yi nëk wa’ats jawe’e tsyï’ëjkp jayu ti kojtspaatït ja aa ayöök ju jayu 

kyëjxp tö’kkajpïn jatö’kkajpïn jats wintsoj wiim jayu ti nëjawa pïn juuwe’e jayu kyajpïn jats jöma 

jayu kyajpïn tsyïïna.  

Yi ayöökkajpïnta nëjawam yë’ë jats wintsë’ëkam yi titsëk ja y’awiim jööntskinta 

y’awiimkutöjkïnta, jats ja y’it nyaax yakwintsë’ëkatat pïntijatsy myë’ëtitup tö’k naxkïjx kajpïnkïjx. 

A. Yë’ë yi mëjïpawa’nïn kutöjkïn y’ixkajppyuwe’e jats naywe’em ti më’ë ja may ayöök kajpïnta 

jats wiinm ja jyööntsykin tyak’oyatat tyakpaatatat a’xön nyatyukmutsokjata jats wiinm ja 

kyutöjkïn ti pëëmtupat kuu: 

I. Wiim tö’k kajpïn jatö’k kajpïn ti töntat ti kojtsmöktat y’awintsoj jööntskinta y’awintsoj      

kutöjkïnta pïnwintsoj jayu kyajpïntsëënata jyööntskin tyaknaxta.  

II. Wiim ja ayöökkajpïn ti kotstat ti maaytïktat jats tyaktunjattat pïnwintsöj wiim ja 

tsyö’öx këts         tsyö’öx ayöök tyaknawin’oyajata xö’n tö’k kajpïnkïjx tsyëënata, jats 

naywe’empa xo’makëjxm ti wintsë’ëkatat ya mejïNëwiinm kajpïn myëjïpawa’nën 

jöma ti wintsë’kitupat ja nëtö’k nëtö’k ja jayu jats ja të’ëxtëjtawa pïnwintsoj jayu 

kyajpïntsïïna. Ja pawa’nïn wa’atsyuwe’e nyaxït ja mëjïjaaywata ja mëjïyakkutöjpata 

kyëmta tö’öwëjkp.  

Ja awiim kutöjkïn jats awiim payo’yën yë’ëts jawe paatjëtup tyaknaxkëta’aktat 

tyaktöönkpaatat ja kajpïn nëwintënipata we’em xö’n wiim tyakyo’oyta tyakwinpätta 

jats we’em ti pa’ixtupat pïnwintsöj jawe’e wya’ampa ja mejïNëwiinmit kajpïn 

kyutöjkën.  

III. We’em xö’n ja jayu kyajpïn tsëënata, we’emts jawe pyaatjata jats wiim ja kyajpïn 

nëwintënipa ti winkontat pïnwintsöwe myinta kyuwotta, winkopkts jawe’e jatse 

we’em të’ëxtëjk a’xö’n yaatyëjk y’oyat jats kajpïn winkonjatat jats we’em kijpx ja 

kajpïn y’oyat ti nëwintanatat jats we’em yakwintsë’kiwat ja mëjïNëwiinmit kajpïn ja 

kyutöjkïn ja pyawa’nïnpa. Kaa’tse y’o’yipa jatse yakpayo’oyët jats ja awiinm kajpïn 

kyutöjkën o’yip jawe ti kayakjatët jats jayu tiktsp ja mejïkajpïn kyutöönk 

nyëwintënipa ti winkoonpat.  

IV. Ti kuwa’antat ti kukotstat jats tyakmëjïtë’katat wiim ja kajpïn nyëja’winta, ja wyijën 

kyajënta jats pïntijatsy myëëtta jööntskip tö’k nyaxkïjxta kyajpïnkïjxta. Japts yuwe’e 

ja nyë’pawanïnta jats ja nyëkojtsïnta nëjö’m pënwïnxïp ja wijën ja kajën xö’n tö’k 

nëtö’k ja kajpïn ti mëëtata.  

V.   Jayu tyakmëjï’të’kat, ti kuwa’anït ti kukotsït, ti në’ëxpëkat tyakwa’kxtïkït ja wiim aa 

ayöökta jä’ä juu jayu kyëjtsp xyiikp tö’k kajpïn jatö’k kajpïn, jats naywe’em jayu ti 

payo’ypat jats we’em ja winma’yën työ’kmö’kët jats y’oyat ja mëjï pawa’nïn ju ja 

aa ayöök jyä’ä jöma y’oya ti nëpawanat jats o’yipe’e jats jayu ti kotsït jayuu aa ayöök 

jyajöma pïnjömawe jayu ti tsëk uk pïn jöma y’oya.   

VI.  Jayu y’aa y’ayöök tyaknaxkitaakpa, xö’n wya’any ja mutööjk ja mejï pawa’nïn 

kyopk, jats we’em y’oyat pyaatat ja ëxpëjkën y’ixpäjtïn jöma yakkojtspaatït 

yaknë’ixumpitït ja nëmay kajpïn, xö’n ja y’aa y’ayöökta jats wintso ja wyijën kyajën 

työöntkta pyëjkta tyakmiinta tyakwinpatta juu tsïïnitup ja mëjïNëwiinmit 

kajpïnkïjx. 

VII. Tyaktöönkjattat, tyakmëjïtëkatat jats tyakmëkpëktat ja jajtën ja nëja’win mëët ja 

awiimtsoojy, ja aajy ja öjts, ja ka’yën öökën, jats ja oy’ijtïn mëk’ijtïn yak’ixït 

yakpaatët, jats naywe’empa ja jaaxpata ja yak’önïk miimpata yak’önïkka’xpata jats 

jä’ä juu ja önïktaak maax’önïk jyaak’ix’ijtup. Yaktuk’a’tiwitupts jawe ja jayuta 

pënjatsy jawe’e työöntup jats pënjatsy jawe’e ja nëja’win ti mëëtta jats pënjatsy 

jawe ja wyijën kyajën myëëtta mëët ja nï’kxï kopk tsyoojy.  

VIII.Yak’ix’itït jats y’oyat pyaatap ja it ja naax juu yaktuktsïïnip yaktukjööntskip jöma 

yakpïm ja këx ja kam jats nanyëjöm ja në’ja’win juu yakjajtp tö’k kajpïnkïjx jats 

nëtö’k nëtö’k ja aajy ja öjts, ja tënïk jats we’empa ja it ja naax jöma jatsy ja 

yakwintsë’ëka ja’a juu nyëtö’nitu ja kutöönkta naywe’empa xö’n ja 

mejïyakkutöjpata jats ja mëjïkutöönkta ti nëpawa’nitupa.  

IX.  Yaktöntap nyëwa’antap mëët ja wintsë’kin xö’ma këjxm xö’n jap ti nëpawana ja 

mejïNëwiinmit it nyaax nyëpawa’anïn, naywe’empa xö’n ja jä’ywa jayu 

tyukïtaakjitupa tö’k kajpïnkïjx, kijpxa työmpaatït ja it ja naax ja aajy ja öjts ju tö’k 

naxkïjx kajpïnkïjx yakmëët, jä’äyji ka’a juu ja mejïNewiinmit kutöjkïn 

nyëpawa’nip jats ka’a yaknë’xajat, we’em yi ti a’kaaka jats yakpatö’nët xö’n ja nëk 

ja kutöjkïn ti nëpawana.  

X.   Jöma jatsy ja mëjï kajpïnta jöma jyööntsykata ayöök jayuta tsyëjkpts jawe’e jatse’e 

yakwinkontat ja kajpïn nitënitapa we’emam ya’tyëjk naywe’empa xö’n të’ëxtëjk 

jats pïnpënjats tsïïnip kajpïnkïjx xö’n ja mejï pawa’nïn ti nëpawana. Ja mëjï 

Nëwiinmit kyutöjkïn wyintsë’ëkapts jawe’e jats we’em tyakmëkpëkët nanyëjöm 

pïnpënjatsy o’yip kajpïn ti nëwintanat.  

  Kääkp yi aa ayöök y’apëjtuk.  

     XI. Yak’ixup yakpaatup tsöj yakxö’n ja kutöjkën xö’n ja mëjïNëwiinmit kajpïn ti 

nëpawana. Wa’ats jawe tyukita’akji jats jawe xö’makëjxm yakjaamyatsup jats 

wintso jawe tsyëënata jats wiinm ja kyutöjkïn ja pyawa’nïn tyakyo’oyta xo’makejxm 

jats we’em y’oya oy yakpayo’oytat naywe’em xö’n ti nëpawana ja mejïNewiinm 

kyutöjkën pyawa’nïn.  

Ja ayöökjayuta myëëtta jawe’e jats we’em jawe ti ä’kääkä jats o’yip jawe 

yakputekatat jats ja jayu yakmo’otat juu kyojtsnaxtap amaxïn ku ja ayöök jayu ti 

kakotstat amaaxïn jats naywe’empa jöma kya’oyixatat juu jä’ätsjawe’e yakmo’otap 

putëjkipa xö’n ja të’ëxtëjk ya’tyëjk këts ja aa ayöök uk ja may kajpïn may joontsykin 

këts.  

XII. Myëtta ja wiinm winma’yën jats në’jawin wintso wiinm ja jyööntskin tyakyo’oytat 

tyakwimpatat xö’n ja wiinm ja kyutöjkïn ja työntkta ja pyëjta, ja nyëja’winta 

wyinma’yënta jöma ja it ja naax ja aajy ja öjts ti wintsë’ëkatat xö’n ja mejï pawa’nïn 

tyaknaskutöjkiwa.  

XIII. Ijtp yi titsëk xömakëjxm jats ja ayöök kajpïn tyaktïwatat pïntii pïnjuuwe ja kutöjkïn 

tiktsp kuwepïntii tyaknaxkïta’akuwanta naxkïjx kajpïnkïjx, tsyejkpts jawe’e jats jawe 

ti kotstat ti maaytïktat tööwëjkp jats oyji ti në’atsowatat jä’ä juu nëpëna ka ko’otyönjup. 

Ku ja ayöök kajpïnta tyaktïwatat tyaktö’öntsatat wa’ats jawe ti akaaka ti töntat mëët ja 

wintsë’kin jats we’em xö’nam ja mejï Nëwiinmit kajpïn ja kyutöjkïn ti pïm jats wintso 

ja ayöök kajpïn ti tsokta.  

Ku ja ti töntat ja töönk uk ti kotstat ti xi’iktat jats ja’ayji ti tuk’o’yat tö’kji ja jayu ax 

jä’äts jawe ti kujö’kyëxup nanyïjön pïntijatsyï y’akääkip ku ja jayo tyaktïwatat 

tyaktö’öntsatat.  

Ja jayu uk ja jayuta juu nyëpëktap ku ja jayu nyamyökjatat jats ti kotstat ti xi’iktat 

pïntijatsyï tukkëtaakjïtup jats tyakwa’kxït a’kijpxaja may ayöök kajpïn a’xön ja mëjï 

pawa’nïn ti a’wana.  

Ja ayöök kajpïnta jä’äyji’tse’eta o’yixitup jats ti winkojtstsowtat, xö’n ja nyëpawa’nën 

myëts ku ti kakutyöntat xö’n yaja wya’any jö’n. Ja mëjnëpawa’anën ja’atse’e y’awanap 

winstsowï ti ä’kääka jatse yakwinkojtstsowït.  

Kääkp yi aa ayöök y’apëjtuk. 

B. Ja mëjïNëwiinmit Kajpïn ja myëjïkutöjkïn, ja nëmay ja mëjïkajpïnta kyutööntkta jats ja tsowa 

jömawaat nyax ja Nëwiinmit it, jä’ätsë tukïtaakjitup ja kutööntkta jatsë ti kojtsmöktat ti xikmöktat 

jatsë we’em y’oya pyaatat ja kutöjkïn juu ja ayöökkajpïn pyuko’tsatap jats we’em ti jaakyak’o’oyatat 

ja jyööntskinta ja wyijën ja kyäjïnta, jats mëët ja y’it nyaax ax ja’atsë tsyï’ëjp y’oyat pyaatap mëët ja 

ayöök jayuta mëët ja naaxï kajpïn a’kijpxa.  

Yë’ë yi jaayk wa’ats yuwe tsyëjkp jats ja kutööntktëjkta tyaknaxkita’aktat jats tyaktunjattat:  

I. Tsyëjkp jawe’e jats yakmëjïpëmtat ja ayöök jayuta ja ayöökkajpïnta jats jawe’e y’oyatat pya’tatat 

ja jyööntsykinta xö’n tö’k naxkïjx kajpïnkïjx tyänätä tsyëënatat, paatsyts jawe ti tsëk jats 

yakpayo’oyït ja oy jööntsykin juu putëkajatap jats wiim ja wyinma’yën tyakmëkpëktat jats ja it ja 

naax ti ix’itat, ja myook kyam tyak’oyatat uk xö’n ja myokkamta, ja awiim tëëmt, ja aajy ja öjts 

juu yaktukjööntsykitup jats nanyëjöm ja naaxï kajpïn wa’ajts y’itït juu kayakma’atjup 

kayakwinto’kijap.  

Ja pawa’nïn ja kutöjkïn jä’ätse’e yaktöö’yo’oyup tsöj yakxön jats we’em yo’oyït ja työnïnta 

pyëjkïnta ja ayöök jayuta ayöök kajpïnta jats we’em ti në’ixumpitat ja may kajpïnta ja 

jyööntsykinta tö’k naxkïjx kajpïnkïjx xö’nam myin kyuwotta xyampaat.  

II. Yakkojtswa’atsït, yaktuknëpëmat mëët ja kutöjkën jats we’em wya’kxkïtïk a’kijpxa ja mëën jä’äm 

juu tukkëtaakjëtup ja ayöök jayuta ayöök kajpïnta jats yë’ëmta ja mëën kyopk kyë’matap jats 

tyaktunjattat pëntii pën juu pyayo’ytup winkopk.  

III. Yakxajtsowït pïnwïnxïp y’oya ja kutöjkïnta juu nyëpawanip jats oy yak’ix’itït ja ayöök kajpïn 

nyëjawinta ja wyijïnta kyajïnta, ja jayu tyunta kyëtsta ja xyëë ja y’etsta axö’n ja mëjï pawa’nïn 

ti nëpëma.  

IV. Myëkpëkit jats myëjïtëkkat ja awiinm’ëxpëjkïn mëët ja ayöök winma’yën jats may ja aa ayöök 

tyëkatat yakkojtspaatat kuu:   

a) Ja ja’yën ja jo’tsën jats ja nëkïkojtsk mëët ja nanyëjö’m ja ëxpëjkïnta pïn jöma waat jyë’ya 

jats y’oyat pyaatat mëët ja awiinm nëja’win awiinm aa ayöök xö’n jayu tsyïïna tö’k naxkïjx 

kajpïnkïjx; 

b) Ja ayöök jayu y’ëxpëktat jats ja wyijën kyajën tyaknaxkëta’aktat ja kajpïn y’ëxpëjkïn tëkjëët; 

c) Yakpëmmït taampa ja putëjkin mëët meen ja ayöök jayuta ayöök pi’k’ö’nëkta pïn pën jatsy 

ëxpëjkïn tyaktööjo’ytup;  

d) Yaktuknëpëmat yaktukkotsat ja ëxpëjkïn këts mëët ijtp mäjtsk ja aa ayöök, nay’akijpxa työnït 

naymäjtsk mëëtpa ja ayöök jayuta ayöök kajpïnta nyëja’winta naywe’em jawe yaktöömpat 

naymäjtsk ja aa ayöök,  

e) Yaknëja’yap yaknëjo’otsap jats yaktuknëpëmap ja ëxpëjkïn jöma ti në’ixumpitët ja 

ayöökjayuta nyïja’winta jats naywe’empa jats winkopk jawe’e xö’n jayu tyëna jyööntsyka 

tö’k mejïNëwiinm kajpïnkïjx; naywe’empa jats ka’a jayu ayoök jayu ti wiink’ixta jats oy ja 

ayöök jayu ja ayöök kajpïnta nya’kyojtsjatat nyajyawajatat.   

V.   Ijtp y’itït ja tsoojy jöma tö’k jatö’k ja naaxï kajpïn, we’emts jawe wyakxtïkït mëët ja kajpïn 

nyëja’win mëëtta, we’em xö’n yaknë’ixumpijtpat ja ayöök naaxï kajpïn y’aajy tsyoojy juu jats 

nyëjawitup tö’k jatö’k.  

VI.   Ijtp jawe y’itït ja mëëtaakïn mëët ja kaakyï tojkx juu ja kajpën ja jayu mëkï tsots tyak’itup jats 

ijtp pu’uk awaata yakpaatït we’em xö’n naxkïjx kajpïnkïjx yak’ixa yaknëjawa jats mutöwëjkp 

ja pi’k’önïkta yakmo’otat ijtp ja winkopkin.  

VII.  Y’oyat pyaatat ja ayöök jayu nyaaxï kyajpïn jats naywe’empa ja y’ita jöma nyay’amokajata, 

mëët ja tun ja pëjk nyaxkïta’akït jats ja mëën winkaap jats we’em ja jayu jyënjoot tyëkjoot 

y’oyat pyaatat jats ja jyööntsykin jyaak tsöjïpëktat mëët ja nëja’win wyijën kyajënta.  

VIII. Yak’itïmo’otap ja ayöök jayuta juu të’ëxtëjkta, a’kijpxa a’xön wiink yakmooytupa jats we’em 

ja ayöökkajpïnta tsöj yakxon yo’oytat wyinpattat; myëëtatap itpa mëët ja ëxpëjkïnta 

naywe’empa ja y’it ja nyaax ti kë’matat wiinm; jats ja y’aa y’ayöökta o’yip tyaknaxkëtaaktupat 

may jayu wyinkujk jats naywinxïp yakwintsë’kitupat yakwinja’witupat xö’n jyapën wiink 

jayupa.  

IX.  Myëjat kyëjxmat ja nëe ja töö ja aats juu we’em ja ayöök kajpïn yaknamyökjatap mëët ja 

pojyakyo’ywa jats we’em jyajat may ayöök kajpïn y’it nyaxwiin, ja töö tsöj yakxon y’oyipat 

jöma jayu pyattat wyanïktat, naywe’empa yi jënpoj y’oyat jats ja awinax y’oyipat oy jats we’em 

ja ayöök jayu nyëja’yajatat.  

X.     Yakpëmït jats tyanït jats o’yip ja wiinm ja ayöök kajpïnta ayöök jayuta ti xajtsowtat, tyaktunjattat 

jats wiinm ti nëpïnta’natat ja nyëë ja työöta ja awinaxta ja pyojta ja jyënpojta jats pïn ti wiink 

juu oy juu nam natyukmutsojjïtup, xo’makëjxmtse’e jatsë jap tyaknaxtat ti kotsttat ja y’aa 

y’ayöökta jats pïnti’am natyukmutsojkjëtup ti kotstat ti xi’iktat ti maaytïktat.  

XI.   Yakkojtstëwït jats ja ayöök kajpïnta ayöök jayuta y’oyat jats ti tuktëjkitupat jats nyija’yajatat ja 

jënpoj, ja nyëë ja työö tsöj yakxon y’oyatat pyaatatat a’kijpxa pïnwintsoj nyatyukmutsokjata 

jats wiinm ti kotstat ti maaytïktat ja jyööntsykin jats ja y’aa y’ayöök tyakwakxtïktat.   

XII. Pyaatap ja putëjkin jats myëjïtëkatat ja töönk ja pëjk mëët ja ayöök jayu kyajpïnta 

tyukjööntskinta, wintsë’kin mëët ja jayu jats ja naxwiin jats we’em ti naspaatatat ja mëën 

winkaap, jats ja töönk ja pëjk jyapat, jats ja pëëmtïk jyapat juu ja töönk yaknaskaakap jawaan 

jatsyï jats we’em may jyapat ju kyaytap y’öö’ktap jats ijtp we’em y’itït pu’uk awaata jats jyapat 

juu tyooktupap jats we’em jyööntsykin ti jaakyaknaxtat.  

XIII. Naxkëta’akup ja kutöjkën jats ja ayöök jayu ayöök kajpïn jats ja ayöök jayuta yakputëkatat 

naywe’em mëët ja nyaaxïkyajpïnta jats ja ayöök jayuta juu wiinktso wittup najxtup tëjkitup 

kuwa’any kukëts jawe ti tsokta we’emam yaja mëjNëwiinm kajpïnkïjx, jats naywe’empa wiink 

jayu y’itjëët, wa’ats jawe yaktönup:  

a) Yak’ixpaatup jats yakwintsë’ëkap ja awiinm jööntsykin ja awiinm kutöjkïn juu y’it jëët najxtup 

tëjkitup jats naywe’empa juu wiinktso wittup, wiink Nëwiinmit it nyaxjëët y’itjëët; 

b) Yak’ix’itup yaknëwanap jats yakpatö’nët ja jayuta juu kam tööntup, ju tö’k tëkjëët yakwaatstup 

yak’ijtup oy jats ja jayu juu oy katunkä’xti;  

c) Y’oyat pyaatat ja të’ëxtëjk y’oyin myëkinta, jats naywe’empa y’oyat jyä’yät ja pik’önïk 

y’ëxpëjkïnta jats ja kya’yïn y’öökïnta naywe’empa muutsjit ö’nïkta jats jayuta juu wiinktso 

Nëwiinmit itjëët wittup;  

d) Yak’ix’itup jats yakwintsëkap xëmakëjx ja jayu jyööntsykin kyutöjkïnta,   

e) Yaknëpayo’oyat, mëët ja wintsëkin pïnpën jawe’eta, jats we’em wyakxtïkït wintso tyanata 

jyööntsykata jats naywe’empa myëkpëjpat ja it ja tun jöma yakkotsït myëkpëkït ja myujayu xö’n jayu 

tö’k nïïpïn jats ja kajpïn jööntskin.  

Ja Nëwiinmit pyawa’nïn kyutöjkïn tyuknëpëmatap ja ayöök jayuta juu tsïïnitup kyajpïnkïjx jats juu 

wiinktso najxtup tëjkitup jats jä’äm jawe kyötsjatat nëwinnmit jayu jats naywe’empa mëët ja nyaax 

ja kyajpïn jöma kyä’äxtä yääkta.  

XIV. Yak’amotïwat yak’amotö’öntsat ja ayöök kajpïnta wintso y’oyat pyaatat ja kojtsmöjkïn juu 

töötëkap jats työnjït kyotsjït Nëwiinmit jayu y’it jëët jats pïnjöma jatsy mïjit kajpïn muutskit 

kajpïn ananyïjöma ti nëjawikëxtat naywe’empa pïnjöma ja y’aa y’ayöök ti pëmuwaantupa 

pënwintso jawe’e ja jya’a ti payo’ytupa ax wa’ats jawe’e tunjatup.  

XV.   Tsöj yakxon jats oy winma’yën mëët yak’amotïwatat ja ayöök kajpïnta jats ja nyëwintëniwata 

juu ja aa ayöök tyaknajxtup jats ja naax jats ja kajpïn ti tuknëjawata pïntiwe yakwinmaayp 

yakpayo’yp jäänä ti kanë’atsowata juu kyanëjawitup uk kyayaktukwinmotupata, we’em xö’n 

yaja ti nëpawana yi A apëjktuk jöma mu XIII pëjkwa’kx. 

          Ja mejï yakkutöjpata, jöma ja jayu ti kojtsmökta ti xikmökta pëntiwe naxkïta’akup, ja 

kutöönktëjkta jatsë työntap pënwintsojatsye’e tyukita’akjata jats tyak’oyatat tyakpaatatat 

pënjuuwe’e ja mëën winkaap tukïtaakjëtup ja ayöök jayuta ja ayöök kajpïnta jats we’em oy ti 

nëkojtstuwat pïnwintsowe’e yo’oyët tö’k jöönt jatö’k jöönt jats we’em ja ayöök kajpïnta ayöök 

kutöntkta oy ti jattat tyakyo’oytat naxkïjx kajpïnkïjx xö’n nëpawana myëts.  

          Ja naaxïkajpïn xö’n ja xyëë ja jyööntskin tö’k naxkïjx kajpïnkïjx tyaknaxy naywe’empts jawe 

wintsë’kin ti mëëtitupat xö’n jyajuu wiink kajpïn kë’y’it jats xö’n ja mëjïpawa’nïn ti awana 

tyakkutuk.  

C. Yë’ë yi mëjïpawa’nïn mëjïkutöjkïn, y’ixpaatpy yë’ë ja ayöökkajpïnta jats ja yëkjayu kyajpïnta, uk 

jyapëna pïnpën wiinm natyijjup pïnjuu kajpïn jawe’e jyööntsyka tsyïïna we’em xö’n ti nëpawana ja 

Nëwiinmit myejïkajpïn jöma kyïx pyu’uk ja pawa’nïn xö’n jayu tsyïïna jyööntsyka. We’em yi ti 

awana yë’ë yi nëk jöma jatsy may ja kyopk juu jatsye’e ja ayöök jayu tukkëtaakjëtup jats we’em 

y’oyat jyawin’ita yakkojtspaatat yaktukmutsoktat xö’n ja mejïpawa’nïn ti nëpayo’yipajö’n jats 

naywe’empa wiinnum ja jyööntsykin tyakyo’oytat xö’n ti tsoktajö’n jats we’em tö’kmuk jyaak’itït ja 

mejïNëwiinmit kajpïn.  

Ja yëkjayu kyajpïnta wa’atsyuwe’eta ja jayuta juu jekkan ya’ytinï Nëwiinnmit jayu y’itjëët ja’a juu 

jayu yaktsoonjitinï jap y’it jëëta juu xyëë Africa, jap yë y’awintso kojtsmöjkïn y’awintso jööntsykin 

ti mëëtata ja’këjxyuwe nyay’awanajata jats tikxpyuwe’e ja kyajpïnta ja jyööntskinta këx ja’ywa jayu 

yëëta.    

Tö’k kajpïn yi yëk jayuta wa’atsyuwe’e nëkojtsjëtup yi ixpajtën jats jayuwe’e tyanata jyööntskata jats 

yakwintsë’kitup jöma ja jyööntskin tyaknaxta. Naywe’empa:  

I. Yakkuwa’anup yakkukotsup jöma tyänätä jöma jyööntskata, jöma ja jyaantsyja’win 

tyaknaxta jats to’kë’ëyji pïntijatsy y’ixtup jyäyäjptup a’xön ja pyëëmtïkta 

y’awintsowinma’yïnta jats ja työnmöjkïnta jats ja kyojtsmöjkïnta, we’em xö’n yi 

pawa’nïn tyakkutuk;  

II. Yakkojtswakxït jats yaktuk’ixkaptap jats yak’ix’itup ja wyijën kyajïnta pïntijatsy yuwe 

työöntup kyojtsup jats jayu ti nëja’wikëxït tö’kë’ëyji Nëwiinmit jayu jats wiink ayöök 

kajpïnta jats we’em tyaantupat yi ayöökta jöma jatsy yi Nëwiinmit y’ïxpëjkïn tëjkta, 

naywe’em 

III. Naywe’em yakkojtspaatupat yakja’wyajtupat jöma jatsy yi mïjït kutöönktëjkta ti kë’mata 

ja nëk jöma tö’kë’ëyji Nëwiinmit jayu jäwyäjtkïx, jats ja nëwintenipa pïnpënjatsyï jayu 

ti jäwyäjtup japtsyïwï yi yëkjayu yakkëkja’yi’këxtat jats pïnpën tysojkpap jap 

yakkëkjayatat.  

D. Yi pawa’nïn yi kutöjkïn y’ixkajpyp jats yi mejïNëwiinmit kajpïn nitö’k ja nitö’k ja ayöök 

të’ëxtëjkta jats ja yëkjayu të’ëxtëjkta jats o’yip jawe ti tuktëkatat tsöj yakxon a’kijpxa a’këxa 

a’pööka ti nëwintanatat ti kojtsmöktat ti xikmöktat wintso juu ti töntat ti kotsttat jats ja nyaax ja 

kyajpïn ti wintööwëkkatat; jats yakwintsë’ëkatat ja xyikmöjkïn ja kyojtsmöjkïn pëntsowe ti 

payo’oyta ja ëxpëjkïnkëjx ja mëkin ja tsotsinkëjx jats ja y’it jats ja nyaax ju y’ixtup jyäyäjptup  

      Yak’ixkajpyp jats yakkuwaamp yakkukojtsp ja pi’k’önïk, jats ja muutskit ö’nïk mëët ja ayöök 

wa’jïtyëjk jats ja ayöök kiixïtë’ëx naywe’empa ja yëkjayuta naywe’em yakmukotstat 

yakmuxi’iktat xö’n ja y’aa y’ayöökta ax jatse’e nyika’xnatëkat ja i’xën ja nëja’win jats oy tsöj 

ja ixpëjkïn ti jayaptat, mëkkï tsots y’itat, ja jëën ja pöjxïn ti mëëtatat jats ti tukja’atat, naywe’em 

xyöytat, kyoytat, tya’aktat, y’ëwtat jats ti töntat pïntijatsy y’ixtup nyëjawitup, työöntup kyojtup 

nyaxkïjx kyajpïnkïjx naywe’empa xö’n ja kööya jats ja töönk ja pëjk yaktuk’ixtat. Naywe’em 

yak’ix’itat jats tsöj jyööntsykatat yak’ix’itat ka’a yak’ixti’itstat jats ka’a yakjömtöntat 

yaktitöntat ni kiix’önika ni mix’önïka, jats naywe’em yak’ixït jats yakwaanjatat yakkojtsjatat 

jats ka’a yi nëë jats ju’uk ti panëjkxtëkata jats ti wintsë’ëkatat ja jyoot ja jya’winta.  

      Ja Nëwiinmit yakutöjpata jats ja naax ja kajpïn nëwintenipata, yë’ëtse y’ixittap tyakkopkatap 

jatsï we’em työnjït kyotsjït yi pawa’nïn a’xönï jap wya’any jats ka’awï pën yakwiink’ixët 

yak’ixti’itsït ja ayöök kajpïn jayuta jats ja ayöök jayuta. 

      Yi pawa’nïn yi kutöjkïntse’e tukïtaakjup jats tyakjakyutyönjït ja wintsë’kin mëët ja ayöök 

kajpïnta ja ayöök jayuta jats ja yëkjayuta we’em xö’n jap wya’any jap pawa’nïn kïjx.  

      Yi pawa’nïnta yi kutöjkïnta juu yi Nëwiinmit kajpïn jyä’ätä yë’ëtse ti ixtap tyakkopkatap jats 

we’em työnjït kyotsjït a’xön ti paaty ti ä’käkä a’xön yi nëk ti nëpawana. 

Juu yakjaa’työwëjk 

Mutö’k.- Yë’ë yi pawa’nïn jats yuwe’e yakkutyön’ukwa’anït jakujë’pit jöma tëwan wyena ja 

Nëwiinmit nyëwintënipa tyakjanyëjawikïxjï.  

Mumajtsk.- Ku kyutyön’ukwa’anjït yi pawa’nïn, nipënatse’e kya’o’yixït jats ti kojtswintsowït 

uk tyaktikïtsïk juwe’e yam tyakwinmay tyakpayo’oy.  

Mutööjk.- Ja Nëwiinmit kajpïn yakkutöjkpata wä’äyjits jawe’e ja it ti më’ëtata mokupx ja 

majtupx xëë yakmatsyöw’ukwa’any jöma yi pawa’nïn kyutyön’ukwa’anji jats jawe’e ti akaaka jats 

jawe’e tyakwa’kxtëkït tö’kë’ëyji yi pawa’nïn jatsë we’em yi pawa’nïn yak’ajamyökït jats tö’kji 

tyaanït jöma yakpa’ixït. 

Mumaktaaxk.- Ja mëjïtyakutöjkpata juu Nëwiinm jä’ätse tukïtaakjup jats ti yakwa’kxtïktat jats 

ti mo’otat tö’k jatö’k ja kutöönktëjkta jats y’oyat wintso ja wintsëkkin jyäpät mëët ja ayöök kajpïnta 

jats ja yëk jayu kajpïnta we’em a’xö’n xyam yak’ixkapta nëkïkïjx, wa’ayjits yuwe’e yak’itïmo’ota 

mokupx ja majktupx xëë jats wyakxtïkëxït.   

Mumukooxk.- Yi kutöönktëjta a’xön naynëtööjk kyë’majata yi Nëwiinmit yakkutöjkpa wä’äts 

yuwe’e tyukïta’akjata tyak’oyatat tyakpaatatat yi pawa’nïn jöma jayu oy yaktuk’ixkapët tö’k kajpïn 

jatö’k kajpïn jats myëët jayu ja y’awintso kutöjkïn jats o’yip jayu wiinup ti xikmökït ti kojtsmö’kït 

winstowe’e jayu ti tsëk tyänät jyööntsykat a’xö’n jayu ayöök jayuta naywe’empa yi yëk jayuta, jats 

we’em yi Nëwiinmit kajpïn yi Nëwiinmit jayuta ja mëkin ti jäyäptat jats tö’kjiwï ja winma’yïn 

yo’oyït, wä’äts yuwe’e työnjït kyotsjït mokupx ja majtupx xëë ja yakmatsowïtsëën jöma 

yaknëjawi’ukwa’any.  

Mutöjtïk.- Pënwinxïp ja myëën wyinkaap tyun yi pawanïn këjx jä’äyjitse työnup juuwï jap 

jawyëtanï ka’awï y’öya jats yakwijtstikïtsït uk ja winma’yin tyikïtsït, nënjajtptsë’ë kuwï jayu ti 

nënyaktikïtsït tsyëjptsë’e jats yak’awanay jats jä’äyjyamë tönup ja mëën juwe tukïtaakjup, 

niwintsopapï kya’oya jatsï jyaaknïyökat jä’äyjyamï tö’nup juuwe nëpawananï.  

Muwuxtöjtïk.- Ja Nëwiinmit kajpïn nyikutöönk jä’ätse tukïtaakjup jatse tyak’oyat tyakpaatat jats 

tyakwinpïtït ayöök yi pawa’nïn yi kutöjkïn jats ti winmotupatat tö’k jatö’k ja ayöök kajpïn we’em 

a’xö’n ja y’aa ja y’ayöökta jats tyakwa’kxtïktat jats jayu ananyëjöma ti ixtat ti nëjawatat.  

Mutötöjtïk.- Yë pawa’nïn juu yam yakkojtswa’atsp wa’ats yuwe’e yaktukmu’ixap ja Newiinm 

myejï kutöjkïn jats naywe’em ja kutöjkïnta juu wiink it wiink naxkïjx jyä’ätawa.  

Nëwiinmit kajpïn joot, 29 aamp yi septyeempre po’o, 2024 jöönt.- Mëj Nitenipa Gerardo 

Fernández Noroña, Mëjïkutöönkkopk.- Möötsk nitënipa Ifigenia Martha Martínez y Hernández, 

Mejïkutöönkkopk.- Mëj nitënipa Verónica Noemí Camino Farjat, Jaaywa jo’tspa.- Möötsk nitënipa 

Nayeli Arlen Fernández Cruz, Jaaypa jo’tspa.- Nikotsa.” 

Ja’tï’ïmtse yakpatö’nït yi pawa’nïn yi kutöjkïn juu nyëkëjtsp yi mutö’k (I) pëjkwa’kxïn jöma yi 

myu89 nyikopk xö’n jäp myëts ja Nëwiinmit myëji pawa’nïn myëjï kutöjkïn kïjx, yë’ëtse yak’ixup 

yë’ëtse wa’kxtïkup, në’atsowip ëts yi pawa’nïn jöma ëts yam yi kutöjkïn nkë’ma Nëwiinmit 

kajpïnkïjx, xyam 30 aamp yi septyeempre po’o, 2024 jöönt. - Andrés Manuel López Obrador. - 

Nikotsa. - Ja mëjï yakkutöjkpa jyaaywa, Luisa María Alcalde Luján. - Nikotsa.  

 


